Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка (“Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од Здружение на граѓани Центар за граѓански комуникации ЦГК, преку Герман Филков, претседател на Здружението, поднесена против Централен регистар на Република Северна Македонија, по предметот Барање за пристап до информации од јавен карактер, на 05.11.2024 година, го донесе следното 
Р Е Ш Е Н И Е

1. Жалбата изјавена од Здружение на граѓани Центар за граѓански комуникации ЦГК, преку Герман Филков, претседател на Здружението, поднесена против Централен регистар на Република Северна Македонија, заведена во Агенцијата под бр.08-303 на 25.10.2024 година, по предметот Барање за пристап до информации од јавен карактер, СЕ УВАЖУВА.
2. Предметот се враќа на повторно постапување пред првостепениот орган.
3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е 

Здружение на граѓани Центар за граѓански комуникации ЦГК, преку Герман Филков, претседател на Здружението, како што е наведено во Жалбата, на 30.09.2024 година преку електронска пошта поднело Барање за пристап до информации од јавен карактер до Централен регистар на Република Северна Македонија, со кое побарало да му се достави електронски запис од следните информации: 
„1. Колку вкупно различни физички лица се запишани како вистински сопственици во Регистарот на вистински сопственици?
2. Колку од нив се македонски државјани, колку се странци и колку се странци со регулиран престој во Северна Македонија?
3. Од колку вкупно земји се странците, и од кои земји има најмногу запишани вистински сопственици?
4. Колку од запишаните вистински сопственици се запишани преку индикаторот директна сопственост, колку преку индикаторот индиректна сопственост и колку на друг начин остваруваат контрола или контролна функција?
5. Колку вкупно правни лица пријавиле вистински сопственик?
6. Број на правни лица што пријавиле вистински сопственик според организацискиот облик, за секој облик одделно (ДООЕЛ, ДОО, АД, здруженија, и др.)“.
Постапувајќи по ова Барање, Имателот на информации на Барателот му доставил Известување бр.08-2181/2 од 17.10.2024 година. Во Известувањето е наведено: „Од седница на Владата на Република Северна Македонија, одржана на 05.09.2024 година, до Централен регистар е доставен Извадок од Нацрт – записникот од Дваесет и шестата седница на Владата .... да им овозможи на новинарите бесплатен пристап до јавните исправи кои ги издава институцијата...Извадокот се задолжува институцијата прецизно да назначи на видно и јасно место дека бараниот документ е во функција на истражувачка дејност и не треба да се злоупотребува за други цели....“. Во прилог го доставил и е-маилот на Имателот на информации од 19.10.2024 година, во кој е наведено: „Ве информираме дека во Известувањето...направен е превид ... не беше направена јасна разлика помеѓу новинари и претставници на граѓански здруженија..обврската за наплата на податоците и понатаму стои.“
Незадоволен од наведеното Известување, Барателот на информации во законски предвидениот рок поднесе Жалба, заведена во архивата на Агенцијата под бр.08-303 на 25.10.2024 година. Во Жалбата е наведено: „..Централниот регистар треба да ги достави бараните информации затоа што ниту една од бараните информации не се однесува на конкретен правен субјект или физичко лице, ниту на конкретен документ или каков било друг запис за коишто се плаќа надоместок согласно Тарифата на Централниот регистар јавно објавена на нивната интернет страница...инаку се информации за коишто Централниот регистар информира во своите годишни извештаи...“.
 Агенцијата со допис бр.08-303 од 25.10.2024 година, преку е-маил ја препрати Жалбата до Имателот на информации и побара во рок од 7 дена да се произнесе по истата и до Агенцијата да ги достави сите списи во врска со предметот.
Имателот на информации на 01.11.2024 година до Агенцијата достави Одговор на жалба бр.08-2181/5 од 29.10.2024 година. Во Одговорот е наведено: “...Во одговорот на самото барање податоци е наведено дека за добивање на истите е неопходно да се направи уплата во согласносот со Тарифата на Централниот регистар од причина што издавањето на информацијата подразбира преработка на податоци запишани во регистарот на вистински сопственици како еден од регистрите чие функционирање е регулирано и со Законот за Централен регистар. Централниот регистар врши упис, обработка и издавање на информациите содржани во регистрите во негова надлежност, при што бараните податоци ...се издаваат во согласно со член 18-а од наведениот закон и истите во бараната форма (статистички обработени и систематизирани по одредени критериуми) не претставуваат дел од годишниот извештај за работа на Централниот регистар, односно не се јавно достапни на веб страната на Централниот регистар. Како дел од своето транспаретнот работење Централниот регистар објавува генерички податоци содржани во регистрите во негова надлежност, во форма и облик различни од бараните податоци, односно јавно објавените податоци се однесуваат на генерални бројки на извршени уписи и издадени информации, но не и поединечни показатели кои подлежат на посебна обработка и услови за издавање согласно Терифата на Централениот регистар...“
Агенцијата за заштита на правото на слободен пристап до информациите од јавен карактер, постапувајќи согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата, истата ЈА УВАЖИ и предметот го врати на повторно постапување пред првостепениот орган, поради следното:
По разгледувањето на Жалбата и сите списи во врска со предметот, Агенцијата утврди дека Имателот на информации не постапил правилно по Барањето на Барателот, со тоа што наместо да одговори со Известување до Барателот, бил должен да донесе Решение.
При повторното постапување по Барањето за пристап до информации од јавен карактер, Имателот на информации е должен да постапи во согласност со членот 20 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019) кој гласи: “Ако имателот на информации позитивно одговори на барањето или ако барањето делумно или целосно го одбие за тоа ќе донесе Решение“, кое ги содржи сите содржани елементи наведени во член 88 од Законот за општата управна постапка.
Согласно член 3 став 1 алинеја 2 од Законот за слободен пристап до информации од јавен карактер, “информација од јавен карактер“ е информација во која било форма што ја создал или со која располага имателот на информацијата согласно со неговите надлежности“.
Имајќи во превид дека бараните информации се статистички податоци за работата на Имателот на информации, Агенцијата му укажува на Имателот на информации дека согласно член 10 став 1 алинеи 1 и 21 од истиот Закон, Имателот е должен да ја информира јавноста со објавување на податоци од негова надлежност, статистички податоци за работата, како и други информации, акти и мерки со кои се влијае на животот и работата на граѓаните и кои произлегуваат од надлежноста и работата на имателот на информацијата.
Имателот на информации е должен одново да го разгледа Барањето на Барателот и да постапи согласно укажувањата на Агенцијата.
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.
           Директор,
                                                                                                                       Пламенка Бојчева

